
ოლეგი - 49 წლის, თამარას ქმარი, მუშაობს რუსეთში
მარჩელი - 25 წლის, თამარასა და ოლეგის შვილი
ვიორიკა - 22 წლის, მარჩელის ცოლი
ვალერია - 11 წლის, თამარასა და ოლეგის ქალიშვილი, მარჩელის და
შტეფანი - 50 წლის, მოლდოვის კომუნისტური პარტიის აქტივისტი
პოლიციელი - სოფლის უბნის რწმუნებული
ბატონი პატრიკი - სასტუმროს მენეჯერი, სადაც თამარა მუშაობს

მოქმედება ვითარდება 2009 წლის გაზაფხულსა და ზაფხულში, სოფელში, კიშინიოვის მახლობლად.









სცენა 1
გაზაფხულის დასაწყისი. მიმწუხრი. სავსემთვარეობა.
ვალერია ზის სკამზე, გვერდით უზის თოჯინა - ვალერია. დიდ ეკრანზე გადმოიცემა უზარმაზარი მთვარე. ისმის ბეთჰოვენის „მთვარის სონატა“
ვალერია (მიმართავს თოჯინას): მთვარეზე ადამიანები უფრო მსუბუქები არიან, წარმოგიდგენია? შენ ხომ ნახე ტელევიზორში, როგორ ხტებოდნენ ასტრონავტები მთვარეზე, როგორც ბავშვები? მთვარეზე ადამიანები ბავშვებს ემსგავსებიან. შენ, ვალერიჩკა, მთვარეზე იმ ღობეს იოლად გადაახტებოდი. ღობე რაა, ბაბუას სახლსაც კი გადაახტებოდი! წარმოიდგინე... თუ ჩვენ ისეთივე მსუბუქები ვიქნებოდით, როგორც მთვარეზე, ავის თქმას ვერავინ გაგვიბედავდა; ვთქვათ, ვინმეს უნდა დაგარტყას, შენ კი ჰოპ! და ჰაერში აფრინდები.

სცენა 2
გრიგორეს სახლი. გრიგორე ბოღმით უყურებს პირდაპირ რეპორტაჟს ტელევიზორში, სადაც ჩანს სტუდენტების დაპირისპირება პოლიციასთან, პარლამენტისა და პრეზიდენტის რეზიდენციის დაწვა. ეს ყველაფერი გადმოიცემა სცენის უკან აღმართულ ეკრანზე. 
შემოდის მარჩელი პარკით ხელში.
მარჩელი. საღამო მშვიდობისა.
გრიგორე. შეხედე, შეხედე რას აკეთებენ!... ფუჰ, წყეული პარაზიტები!... ეს გინდათ, ეს არის თქვენი დემოკრატია?!
მარჩელი დაჟინებით უყურებს ტელევიზორს
მარჩელი. (მოწონების ნიშნად სტვენს) აი, ბოლოს და ბოლოს დაიწყო!...
გრიგორე. ჯანდაბაშიც წასულან ეს ურჩხულები!... შეხედე, რას აკეთებენ!
მარჩელი. მაგრები ხართ, ბიჭებო, მაგრები!
გრიგორე. მოგწონს, ჰო? სწორად იქცევიან, ჰო?
მარჩელი. შესანიშნავია! წინ, ბიჭებო, პრეზიდენტის სასახლისკენ, ვორონინთან წადით!
გრიგორე. კი, კი, ყველაფერი დაამტვრიონ, ხალხი დახოცონ!... ომი გინდოდათ?... მიიღეთ ომი! ეშმაკსაც წაუღია, თქვენ ხომ არ იცით, რა არის ომი!
მარჩელი. შენი მეგობარი ვორონინია დამნაშავე!
გრიგორე. (ეკრანზე მიმდინარე ამბებზე) შეხედე მათ, შეხედე!.. ყველაფერს ანგრევენ, ქოფაკებს ჰგვანან! ამათგან რას უნდა ელოდო?
მარჩელი აღფრთოვანებით კივის, გრიგორე შიშით თავს ხელებში იჭერს.
მარჩელი. იყო კი ოდესმე მოლდოვაში ისეთი საშინელი მმართველი, როგორიც ვორონინია? მითხარი, იყო?
გრიგორე. ჩემო ძვირფასო, არჩევნები ჩატარდა? ჩატარდა! კომუნისტებმა გაიმარჯვეს? გაიმარჯვეს! აბა, ახლა რაღა გინდათ? ეს არ არის დემოკრატია? რაღას ითხოვთ?
მარჩელი. სამართლიანობა გვინდა, სამართლიანობა!
გრიგორე. ეს არის თქვენი სამართლიანობა - პარლამენტის დანგრევა?... დაამტვრიეთ, ბიჭებო, დაამტვრიეთ, მერე ჩვენივე ჯიბიდან გადავიხდით ყველაფერს!... ჰე, ჰე, უფრო ძლიერად, უფრო ძლიერად დაარტყით!...
მარჩელი. მაგრები ხართ, ბიჭებო, მაგრები!
გრიგორე. ვორონინი პენსიონერებს ეხმარება, ჩემნაირებს, და თქვენ, ახალგაზრდებსაც გეხმარებათ! აბა, რით შეუძლია დახმარება თქვენ ოპოზიცას, ჰა? ქურდებისა და ლაჩრების ბრბო! მე რაც მეხება, ამაზე ლაპარაკიც არ უნდათ - თქვენი ოპოზიცია პენსიასაც წამართმევს, წყალი არ გაუვა! და თქვენ რა სარგებელს მიიღებთ მაგ ოპოზიციიდან? არანაირს! დაიმახსოვრე ჩემი სიტყვები: ვორონინის გარეშე ქვეყანა დაიღუპება! დაიღუპება!
მარჩელი. ქვეყანა უკვე დიდი ხანია დაღუპულია!... არა, ამას ვერ გამოვტოვებ, ეს ისტორიული მომენტია! (ემზადება გასასვლელად) კიშინიოვში მივდივარ!
გრეგორე. რაა?! გადაირიე?!
მარჩელი. კი, ბაბუ, გადავირიე!
გრიგორე. არ გაბედო! ნაბიჯიც არ გადადგა, გასაგებია?! ჯანდაბა შენს თავს, ხედავ ამ ჯოხს? ზედ შენზე გადავამტვრევ! 
მარჩელი. რაა, რაა?! სულს ძლივს ითრევს ეს წყეული კომუნისტი და ჯერ კიდევ ჯოხით იმუქრება! მარტო ჯოხით რატომ, იქნებ იარაღითაც?!
გრიგორე. მარჩელ, პატარა შვილი გყავს, სულელო! დაგავიწყდა რა დაგიბარა მამამ და დედამ? ყველაფერში უნდა დამემორჩილოთ, მე უნდა მოგხედოთ!
მარჩელი. უკვე „მოგვხედე“ - ვორონინს მიეცი ხმა! (გასვლას აპირებს, შემდეგ ბრუნდება და პარკზე მიუთითებს) ვიორიკამ საჭმელი გამოგიგზავნა. აგერ, ამ პარკშია!
გრიგორე. არ მჭირდება თქვენი საჭმელი, წაიღე უკან! კიშინიოვში მიდიხარ? საჭმელიც გაიყოლე! 
მარჩელი. გაფუჭდეს! (გადის)
გრეგორე. მარჩელ! დედაშენს დავურეკავ ირლანდიაში!... გაიგე? დედაშენს დავურეკავ!

სცენა 3
რამდენიმე საათის შემდეგ. პარლამენტსა და პრეზიდენტის რეზიდენციას შორის. ისმის მომიტინგეების ხმა. მარჩელი მობილურით იღებს მიმდინარე მოვლენებს. მოულოდნელად რეკავს ტელეფონი.
თამარა. ალო, მარჩელ?...
მარჩელი. ჰო, დედა...
თამარა. მარჩელ, სად ხარ?... რა ხმაურია იქ?
მარჩელი. მე... სამსახურში ვარ.
თამარა. რა სამსახურში, რატომ მატყუებ? რა ხმები ისმის?
მარჩელი. დედა, ვერ ვლაპარაკობ ახლა...
თამარა. მე ვიცი, სადაც ხარ! აჯანყებაზე ხარ, მოედანზე! ახლავე წამოდი იქიდან, გაიგე, რას გეუბნება დედაშენი?!
მარჩელი. დამშვიდდი, დედა, ეს არ არის ის, რაც გგონია...
თამარა. ნუ მატყუებ, მე ყველაფერი ვიცი, ბაბუამ მითხრა ყველაფერი! 
მარჩელი. კომუნისტებს რომ მისცა ხმა, ეგეც გითხრა?
თამარა. ახლავე წამოდი იქიდან! შენ მამა ხარ, იდიოტო, პატარა შვილი გყავს... ვიორიკამ იცის, სად ხარ?
მარჩელი. იცის...
თამარა. იტყუები! ვიორიკა არ მოქცემდა იქ ყოფნის საშუალებას!... მარჩელ, თქვენს გამო ვიბრძვი აქ ირლანდიაში, განა თქვენთვის, არა? შენთვის, ვიორიკასთვის, თქვენი გოგონასთვის?... და ესე მიხდი სამაგიეროს?... ჩემო შვილო, გევედრები, ახლავე წამოდი იქიდან! თუ გინდა, რომ ირლანდია მივატოვო და სახლში დავბრუნდე, ეგ გინდა?
მარჩელი. ჰო, ზუსტად ეგ მინდა! მინდა, რომ სახლში დაბრუნდე! შენი შვილიშვილი უკვე ორი წლისაა, და ერთხელაც არ გინახავს! მისთვის უცხო ადამიანი ხარ.
თამარა. ყველაფერი თქვენი ბრალია, შენ გამომიშვი ირლანდიაში! 
მარჩელი. მე?... დედა, რას ამბობ?
თამარა. შენ არ მითხარი, რომ შემეძლო მშვიდად წავსულიყავი ირლანდიაში, რადგან შენ დარჩებოდი და სახლს მიხედავდი?! (ცრემლებით) მარჩელ, გემუდარები... ბაბუას ჩვენ ვერ შევცვლით, ის სამუდამოდ ასეთად დარჩება. განა თვითონ არ ვთხოვე არ მიეცა ხმა კომუნისტებისთვის? არჩევნებამდე დავურეკე, მაგრამ არავის არ უსმენს... უი...
მარჩელი. ალო, დედა, რა გჭირს?... დედა!... ალო, ალო!
თამარა. (სულისხუთვით) გგონია, მართლა მინდა ეს ირლანდია?... აი, გულმაც მომიჭირა.
მარჩელი. დედა, დამშვიდდი, როგორც მეტყვი, ისე მოვიქცევი, წავალ აქედან, გპირდები...
თამარა. მამას არ დაურეკავს მოსკოვიდან?
მარჩელი. არა.
თამარა. ღმერთო, რატომ არ იღებს ხმას!... მისგან უკვე მესამე თვეა არაფერი მსმენია.
მარჩელი. დედა, მართლა წამოვედი მოედნიდან...
თამარა. გევედრები... იცოდე, კიდევ დაგირეკავ, შევამოწმებ...
მარჩელი. აღარ დარეკო, ტყუილად არ დაიხარჯო, გეუბნები, რომ წამოვედი, უკვე ხმაურიც აღარ ისმის... დედა, მოუფრთხილდი თავს...
თამარა. გევედრები, წადი სახლში!...
მარჩელი ასრულებს საუბარს. სანამ სცენას დატოვებს, კიდევ ერთი ზარი შემოდის.
მარჩელი. ალო!... ალო?!
ოლეგი. (თითქმის ჩურჩულით, აქეთ-იქით იყურება) მარჩელ, ეს მე ვარ...
მარჩელი. მამა?... მამა, შენ ხარ?
ოლეგი. ჰო...
მარჩელი. მამა, რა ხდება, რატომ არ გვირეკავდი ამდენი ხანი?
ოლეგი. მისმინე...
მარჩელი. ახლა ველაპარაკე დედას, მანაც მითხრა, რომ არ დაგირეკავს. მამა, ასე არ შეიძლება...
ოლეგი. გაჩუმდი, დიდხანს ვერ ვილაპარაკებ!... გესმის? არავის მოვუკითხივარ?
მარჩელი. ვის უნდა მოეკითხე?
ოლეგი. გეკითხები - პოლიციას ხომ არ მოვუკითხივარ?
მარჩელი. პოლიციას?... არა... და საიდან რეკავ ახლა?
ოლეგი. თქვენთან მოვა პოლიცია, ჩემზე კითხვებს დაგისვამენ. თქვით, რომ არაფერი იცით, არაფერი გსმენიათ, გასაგებია?
მარჩელი. რამე ჩაიდინე?
ოლეგი. გასაგებია თუ არა - არაფერი გსმენიათ და არაფერი იცით! ბაბუას და ვალერიასაც უთხარი - „მამა მოსკოვშია, მუშაობს“ - და ეგ არის!
მარჩელი. დედას რა ვუთხრა?
ოლეგი. არაფერიც არ უთხრა, თვითონ დავურეკავ! და ამ ნომერზე აღარ დამირეკოთ!
მარჩელი. მართლა ვერაფერს მეტყვი?

ოლეგი თიშავს ტელეფონს და ქრება. მარჩელი, დაბნეული, სცენას ტოვებს.

ვალერია იმავე სკამზე ზის, გვერდით თოჯინა - ვალერია. ისმის „მთვარის სონატა“. უკან აღმართულ ეკრანზე დოკუმენტური კადრები გადის - პოლიცია დასდევს პროტესტში მონაწილე ახალგაზრდებს და მათ სასტიკად უსწორდება.
ვალერია.  ვალერიჩკა, როცა შემოდგომაზე, მე - შენი დედიკო - ირლანდიიდან დავბრუნდები, შენ მარჩელთან და ვიორიკასთან ერთად აეროპორტში შემომეგებები. მექნება ორი დიდი, ძალიან დიდი ჩემოდანი, და როგორც კი დაგინახავ, ხელიდან გამივარდება. შენ გამოიქცევი (იბრუნებს თავს თოჯინისკენ), მხიარულად ჩამეხუტები და მეც აი ასე მოგხვევ ხელს!... (თოჯინას ეხუტება) „ჩემო შვილო! მოგენატრა დედიკო?“ „მომენატრა, დედიკო!“ „ძალიან მოგენატრა?“ „ძალიან, ძალიან, დედიკო!“ და მაშინ გეტყვი: „ვალერიჩკა, აღარასდროს დაგტოვებ! და საერთოდ, დედიკო აღარასდროს გაგიბრაზდება, აღარასდროს დაგსჯის, აღარასდროს დაგარტყამს! დედიკო ისე შეგიყვარებს, ისე ძალიან, როგორც არც ერთ დედას არასდროს არ ჰყვარებია თავისი შვილი ამ სამყაროში!
უცებ ვალერია ამჩნევს ეკრანზე კადრებს - პოლიციელები სცემს ახალგაზრდებს. გაშტერებული უყურებს, შიშით. შემდეგ მოულოდნელად ხელისგულებით უფარავს თოჯინას თვალებს. ეკრანი ქრება. მუსიკა წყდება.

სცენა 5
გრიგორეს სახლი. გრიგორე და შტეფანი, კომუნისტი აქტივისტი, სხედან ღვინის ჭიქით. 
შტეფანი. გესმოდათ, ძმაო გრიგორე?... ოპოზიციამ პრეზიდენტისთვის ხმის მიცემაზე უარი თქვა!... ხედავთ, თურმე ვადამდელი არჩევნები უნდათ!
გრიგორე. კიდევ არჩევნები? ეშმაკსაც წაუღიათ!
შტეფანი. ძმაო გრიგორე, ვადამდელი უნდათ?... მშვენიერია! იყოს არჩევნები! ახლა ამ ოპოზიციას მაგრად ჩავტენით! ახლა არა მარტო 50%-ს ავიღებთ, როგორც წინა არჩევნებზე, არამედ პირდაპირ 80%-ს! ნახავთ! ღმერთმა გააძლიეროს ვორონინი - ვორონინი მათ გაანადგურებს!
გრიგორე. ჯანმრთელად იყავი.
ჭიქებს უჭახუნებენ და სვამენ.
შტეფანი. შენ როგორ ფიქრობ, ხალხი რას ამბობს? კვლავ მოგვცემენ ხმას, კომუნისტებს? 
გრიგორე. მე საიდან უნდა ვიცოდე? თითქმის არსად გავდივარ, სულ სახლში ვარ.
შტეფანი. ძმაო გრიგორე, მარტო კომუნისტებს უნდა მისცენ ხმა! ვინც არ უნდა ნახო, ყველას უთხარი: „კარგო ხალხო, ხმა მივცეთ კომუნისტებს, ხმა მივცეთ ვორონინს!“
გრიგორე. რატომ უნდა დავიწყო აგიტაცია? ყველას თავისი აზრი აქვს.
შტეფანი. (პირჯვარს იწერს) ღმერთმა დაგვიფაროს, რომ ოპოზიცია მოვიდეს ხელისუფლებაში! მხოლოდ ჩვენ, მხოლოდ კომუნისტები!
გრიგორე. რა კომუნისტები ხართ თქვენ, შტეფან?!... ქურდები ხართ და არა კომუნისტები! ნამდვილი კომუნისტები ადრე იყვნენ, საბჭოთა კავშირის დროს.
შტეფანი. მწყინს, ძმაო გრიგორე...
გრიგორე. აბა, მითხარი, რატომ მიყიდეთ მაგ ბანდიტ კრუდუს მთელი ჰექტარი მიწა მშენებლობისთვის?! აქ ამდენი ახალგაზრდა ოჯახია, წლებია ელოდებიან საბრალო 600 კვადრატს, რომ სახლი აიშენონ, და თქვენ ერთ ჰექტარს ჩუქნით იმ ქურდს! ასე იქცევიან კომუნისტები?! ალბათ შენ და პრემარმა ჯიბეები დოლარებით გაივსეთ! ყველა ერთნაირები ხართ! მე მარტო ვორონინს ვენდობი.
შტეფანი. სწორია, ეგრე უნდა...
გრიგორე. ერთი ეგ არ ვიცი, ახლა შევძლებ თუ არა არჩევნებზე წასვლას...
შტეფანი. ეგ როგორ, რატომ ვერ შეძლებ?
გრიგორე. ალბათ შვილიშვილები არ გამიშვებენ.
შტეფანი. ეგ როგორ არ გაგიშვებენ, რა უფლებით?
გრიგორე. შენ ის მითხარი, არჩევნების დღეს ივლით ალბათ სახლებში გადასატანი ყუთით, ვინც ვერ გადაადგილდება მათთვის, ხო?
შტეფანი. რა თქმა უნდა... აჰ, მივხვდი - გინდა, რომ თქვენთან ჩვენ მოვიდეთ ყუთით?
გრიგორე. არა - „ჩვენ“, შენ ერთი უნდა მოხვიდე!
შტეფანი. ყველაფერი გასაგებია, ეგრე იქნება!
გრიგორე. და ფარულად უნდა მოხვიდე, ისე რომ ვერავინ შეგამჩნიოს.
შტეფანი. ძმაო გრიგორე, სხვა არაფერია საჭირო, ყველაფერი გავიგე.
გრიგორე. ჭიშკარი ალბათ დაკეტილი იქნება, შვილიშვილები დაკეტავენ, რომ ეზოდან არ გავიდე...
შტეფანი. ღობეზე გადმოვხტები!
გრიგორე. არა, ღობეზე ნუ გადმოხტები! ბოსტანშია ჭიშკარი, ხომ იცი სადაა?
შტეფანი. აბა, როგორ არ ვიცი, ძმაო გრიგორე?!
გრიგორე. ბავშვობაში ალბათ ხშირად გადმოდიოდი და ჩემს ვაშლებს იპარავი?... იქიდან მოდი, გავაღებ ჭიშკარს. ეზოში არ შემოხვალ, მოუახლოვდები ფანჯარას, უკანა კედელზე. ხმას მივცემ და მალევე წახვალ.
შტეფანი. ჰა-ჰა, მომწონს ეს გეგმა!
გრიგორე და შტეფანი გადაკრავენ. შემოდის მარჩელი, პარკით.
მარჩელი. (შტეფანს) დიდხანს იჯდები ბაბუასთან?
გრიგორე. თავი დაანებე ჩემს სტუმრებს.
მარჩელი. იქნებ მან მოგხედოს?
გრიგორე. და რა, ასე ძალიან მოსახედი ვარ თქვენი?
შტეფანი. მარჩელ, კონსტიტუციაში შავით თეთრზე წერია, რომ ყოველ ადამიანს აქვს ხმის მიცემის უფლება. თქვენ რატომ უკრძალავთ გრიგორეს...
გრიგორე. გაჩუმდი!...
მარჩელ. (გრიგორეს) აბა, რას იტყვი, უკვე მოასწარი ჩივილი მასთან?
შტეფანი. მარჩელ, იცოდე, ამას კანონის წინაშე პასუხი მოჰყვება.
მარჩელი. აბა ადექი და გაეთრიე აქედან, გაიგე?
შტეფანი. რატომ უნდა წავიდე, შენთან კი არ მოვსულვარ სტუმრად? გრიგორეს ვესტუმრე! ხომ ასეა, ძმაო გრიგორე?
გრიგორე. წადი, წადი...
შტეფანი. (წამოდგება, მარჩელს) მარჩელ, ცეცხლს ეთამაშები. ფრთხილად იყავი, არ დაიწვა... 
მარჩელი. გზა ხსნილი გაქვს.
შტეფანი. ძალიან ინანებ ამას. (გრიგორეს) ძმაო გრიგორე, ჩვენი შეთანხმება ძალაში რჩება. ნახვამდის!
შტეფანი გადის. მარჩელი დიდხანს უყურებს გრიგორეს.
გრიგორე. რას მიყურებ, ჰა?
მარჩელი. ვადამდელი არჩევნები იქნება... ისევ კომუნისტებს მისცემ ხმას?
გრიგორე. მე აღარასდროს წავალ არჩევნებზე!
მარჩელი. იგივე თქვი 5 აპრილის არჩევნებზეც... აღარ ვიცით, რა გავაკეთოთ შენთან მიმართებაში... რა ვქნათ ბაბუა, რომ არჩევნებზე არ წახვიდე?
გრიგორე. (ჩუმად)... ტრაკზე მაკოცეთ.
მარჩელი. ლოგინზე ხომ არ დაგაბამთ? 
გრიგორე. ლოგინზე დაბმა რა საჭიროა, პირდაპირ კუბოში ჩამდეთ და დამმარხეთ!
მარჩელი. თუმცა, ლოგინზე რომ დაგაბათ, ალბათ ლოგინთან ერთად წახვალ, ოღონდ ხმა მისცე... (დებს პარკს) ვიორიკამ ღვეზელები გამოგიგზავნა.
მარჩელი გადის.

გრიგორეს სახლი. სცენაზე არიან: გრიგორე, მარჩელი, ვიორიკა და ვალერია. მარჩელი თამარას მიერ ირლანდიიდან გამოგზავნილ ამანათს ხსნის.
მარჩელი. აბა გამოვიცნოთ, ვის რა გამოუგზავნა დედამ!.. ვინ დაიწყებს?
ვიორიკა. მარჩელ, ნუ გვაწვალებ! მალე გახსენი!
მარჩელი. დედა შენ აუცილებლად სუნამოს გამოგიგზავნიდა! მართალია? (ხსნის ამანათს)
გრიგორე. (ვალერიას)  ვალერიჩკა, მოდი ბაბუასთან! რამდენი კვირაა არ მინახიხარ... მოდი. დაჯექი ბაბუას გვერდით...
ვალერია ჯდება გრიგორეს გვერდით, ის კი მხრებზე ეხვევა.
გრიგორე. გვეზრდება ბავშვი, თუ მე მეჩვენება?... ზაფხულში უფრო სწრაფად იზრდები, ხომ ასეა? ხა-ხა!
ვალერია უღიმის.
გრიგორე. გაინტერესებს, დედამ ამჯერად ირლანდიიდან რა გამოგიგზავნა? შენ რას ისურვებდი?
ვალერია. არ ვიცი...
გრიგორე. თოჯინა გინდა?
ვალერია სახეს იბზუებს.
მარჩელი. ის უკვე დიდია, თოჯინების ასაკი აღარ აქვს... (ამანათიდან იღებს პატარა ყუთს, კითხულობს) „ვიორიკა“! (აწვდის ვიორიკას, რომელიც ყუთიდან სუნამოს იღებს) ხო ვამბობდი? დარწმუნებული ვარ, მეც სუნამო გამომიგზავნა! (იღებს კანფეტებით სავსე პარკს) კანფეტები!.. ეს ყველასთვისაა. (ხსნის ერთს) პირველს მე შევჭამ!... მმმ, რა გემრიელია! (სთავაზობს გრიგორეს და ვალერიას) ბაბუა, ვალერია, მიირთვით! ვიორიკა, რას უყურებ? (იღებს პარკს, კითხულობს) „კონსტანცა“... აბა ვნახოთ, რას უგზავნის ბებია შვილიშვილს... (იღებს ორიოდე წლის ბავშვის კოსტიუმს) რა საყვარელია!... და როგორ მოუხდება ჩვენს კონსტანცას, ხომ ასეა, ვიორიკა?... (იღებს თოჯინას, კითხულობს წარწერას) „ვალერია“.
გრიგორე. ხა-ხა, ისევ თოჯინა! რაც არ გინდოდა, სწორედ ის მიიღე, ხა-ხა! ხედავ, ვალერიჩკა, დედიკო ჯერ კიდევ პატარა გოგოდ გთვლის - თოჯინას გიგზავნის, ხო? ხა-ხა...
ვალერია უხალისოდ იღებს თოჯინას.
მარჩელი (იღებს ყუთს) აჰა, რაღაც ჩემთვისაცაა!... (ხსნის და სუნამოს იღებს) გამოვიცანი, მეც სუნამო მერგო!... და ბოლოს - ბაბუას საჩუქარი... აბა ვნახოთ, რა არის ასე საგანგებოდ გახვეული... 
მარჩელი ხსნის ბაბუასთვის განკუთვნილ პაკეტს და პულობს მაისურს წარწერით: КГБ
მარჩელი. (ბაბუას მაისურს აწოდებს) აი, როგორ ზუსტად შეგირჩია დედამ! ზედგამოჭრილი საჩუქარია!
გრიგორე. (მაისურს მოისვრის) არ მინდა ასეთი საჩუქარი!
მარჩელი. რაა?! შენთვის ყველაზე შესაფერისია. ან არა, დედას სხვა უნდა გამოეგზავნა - მაისური ნამგალი და უროთი, ხომ ასეა?!... ან კიდევ უარესი - ვორონინის პორტრეტით!
გრიგორე. (ფეთქდება) კიდევ დიდხანს აპირებ ვორონინის ლანძღვას?
მარჩელი. მანამ, სანამ ამ ქვეყანაში ყველა კომუნისტი ადამიანად არ იქცევა!
ვიორიკა. მარჩელ, ისევ?! ბაბუა, გეყოთ! პოლიტიკაზე ლაპარაკი შეწყდეს!
მარჩელი. აბა არ მოსწონს საჩუქარი! ეგ КГБ ეგენი იყვნენ შენი კომუნისტები - ვინც ცემა და მოკლა უდანაშაულო ბიჭები!
გრიგორე. აბა, მედლები უნდა მიეცათ იმათთვის, ვინც ორი ყველაზე მნიშვნელოვანი სახელმწიფო შენობა გაანადგურა?!
ვიორიკა. დაესვას პოლიტიკას წერტილი!
მარჩელი. შენობები КГБ-მ დაანგრია და არა დემონსტრანტებმა! СИБ-მა დაანგრია!
გრიგორე. ბოდავ და ბოდავ!
მარჩელი. აბა, რაღა თქმა უნდა - ვორონინის ტელევიზია ხომ ყოველთვის სიმართლეს ამბობს!
ვიორიკა. მარჩელ! ბაბუა!
მარჩელი. მოიცადე, ვიორიკა!... რატომ უნდა მუშაობდეს დედა ირლანდიაში, რატომ უნდა იყოს მამა შორს - მოსკოვში? (გრიგორეს) შენ შენი შვილი უკვე ორი წელია არ გინახავს, და მალე ფეხებს ისე გაფშიკავ, რომ ვერც ნახავ. ეგ ნორმალურია? „ვორონინი გვაძლევს პენსიას, ვორონინი გვაძლევს პენსიას!“ - დედა და მამა გაძლევს პენსიას და არა ვორონინი! დედა და მამა გვიგზავნიან ფულს მოლდოვაში, და ამ გადარიცხვებზე გადახდილი გადასახადებით ვორონინი გიხდით თქვენ პენსიას!
გრიგორე. პენსიას ქვეყნის ბიუჯეტიდან ვიღებ!
ვიორიკა. ბაბუა, შენ უკვე ერთი ფეხით საფლავში ხარ, ჩვენ კი ჯერ კიდევ უნდა ვიცხოვროთ ამ ქვეყანაში! ჩვენზე თუ გიფიქრია? ჩვენს კონსტანცაზე თუ გიფიქრია? 
გრიგორე. ვორონინი ჩემზე ზრუნავს და თქვენზეც იზრუნებს!
მარჩელი. გაჩუქა ეგ საცოდავი 500 ლეი, ეგ არის ზრუნვა?
გრიგორე. ის ამას მაინც იძლევა, სხვები - სნეგური და ლუჩინსკი კი არაფერს აკეთებდნენ!
მარჩელი. სნეგურის და ლუჩინსკის დრო წავიდა! მე არ გთხოვ, მათ მისცე ხმა - სრულიად ახალ ადამიანებზე გეუბნები! 
გრიგორე. ეგ შენი „ახალი ადამიანები“ ისეთივეებია, როგორც სნეგური და ლუჩინსკი.
ვიორიკა. ბაბუა, შენ მოგწონს, რაც სოფელში ხდება?
გრიგორე. რა ხდება?
ვიორიკა. ვერ ხედავ, რამდენი სიძულვილია ირგვლივ? ხალხი მზადაა ერთმანეთს ყელი გამოჭრას პოლიტიკის გამო! შვილი მშობელს ეჩხუბება, ძმა - ძმას! ვორონინმა გაგვყო კომუნისტებად და სამშობლოს მტრებად. მითხარი, თუ მე არ მინდა ვორონინს ხმა მივცე, ესე იგი შენი მტერი ვარ?
ვალერია დგება და წასვლას აპირებს
მარჩელი. შენ გსიამოვნებს, რომ ერთმანეთს ისე ვეკამათებით, თითქოს უცხოები ვიყოთ, მტები ვიყოთ? მითხარი, გსიამოვნებს? ბაბუა, შენს მიმართ სიძულვილი გამიჩნდა, გესმის? მძულხარ!
გრიგორე. და მაგისთვისაც მადლობა.
მარჩელი. არაფრის! ჰკითხე ვალერიას, რას ფიქრობს შენზე? (ვალერიას) ვალერია, სად მიდიხარ?
ვალერია. მინდა გავიდე.
ვიორიკა. დაანებე გოგოს თავი.
მარჩელი. არა, არა, არა! იჯდეს და მოისმინოს. ნახოს, როგორი ბაბუა ჰყავს. (ვალერიას) გესმის, ვალერიჩკა? ჩვენი ძვირფასი ბაბუა ისევ ჩვენ წინააღმდეგ მისცემს ხმას! შენს წინააღმდეგ, ჩემს წინააღმდეგ, დედას და მამას წინააღმდეგ!
გრიგორე. ვალერიჩკა, მითხარი, მოგწონს როგორც ექცევა შენი ძმა ბაბუას? ლამაზია ეს საქციელი?
მარჩელი. უკეთესია თავად უთხრა - ნუთუ ბაბუა, რომელიც ზრუნავს თავის შვილებზე და შვილიშვილებზე, მათ წინააღმდეგ აძლევს ხმას? უთხარი მას, უთხარი, არ შეგეშინდეს, არაფერი დაგემართება. 
გრიგორე. ვალერიჩკა, ამას არ მოუსმინო. ბაბუა თქვენ წინააღმდეგ არ აძლევს ხმას - ბაბუა თქვენთვის აძლევს ხმას!
ვიორიკა. დაანებეთ თავი ბავშვს, ნუ აწამებთ!
მარჩელი. უთხარი მას, ვალერიჩკა, უთხარი, ბავშვის პირით გაიგოს სიმართლე.
გრიგორე. ვალერიჩკა, მოდი ბაბუასთან, არ მიაქციო ყურადღება!
მარჩელი. (ვალერიას აკავებს) არ გჭირდება ბაბუასთან მისვლა, რადგან შენ ბაბუა აღარ გყავს!...
გრიგორე. შენ გესმის, რას ამბობ?
მარჩელი. მესმის, რასაც ვამბობ.
ვიორიკა. დღეს სოფელში რომ სიძულვილია, იმ დროის მერე არ ყოფილა, როცა რუსები ხალხს ციმბირში გზავნიდნენ.
გრიგორე. თქვენ რა იცით იმ დროზე?!
მარჩელი. და შენ იცი ის დრო? რა აზრი აქვს, თუ ვერ ხვდები, რომ ახლაც დაახლოებით იგივე ხდება?! (ვალერიას) წარმოიდგინე, ვალერიჩკა, ახლა რომ სიების შედგენას იწყებდნენ, ვინ უნდა გადაასახლონ ციმბირში, ან, არ ვიცი, ვინ უნდა გააგდონ რუმინეთში - ჩვენი ძვირფასი ბაბუა იმ სიაში ჩვენც შეგვიყვანდა.
გრიგორე. ნუ ლაპარაკობ სისულელეებს, მარჩელ, გონს მოდი!
მარჩელი. სისულელეს შენ ლაპარაკობ!
ვალერია. (ყურებზე ხელებს იჭერს) ნუ ჩხუბობთ!... ნუ ჩხუბობთ!... ნუ ჩხუბობთ!...
მარჩელს მობილური ურეკავს
მარჩელი. (უყურებს მობილურის ეკრანს) დედაა...
მარჩელი. (პასუხობს) ალო...
თამარა. მარჩელ, გამარჯობა. აბა, მიიღეთ ჩემი ამანათი?
მარჩელი. კი, დედა... ახლახან გავხსენით...
თამარა. ბაბუასთან ხართ?
მარჩელი. კი...
თამარა. როგორ ხართ, რა ამბებია? ვიცი უკვე, რომ ვადამდელი არჩევნები დაინიშნა.
მარჩელი. ისიც ხომ იცი, რომ ბაბუა ისევ კომუნისტებზე აპირებს ხმის მიცემას - ეგეც არ არის შენთვის სიახლე.
თამარა. ჩემი საჩუქარი მიეცი? რა თქვა?
მარჩელი. არ მოეწონა.
თამარა. უთხარი, რომ თუ ამჯერადაც წავა არჩევნებზე, მასთან ლაპარაკს აღარ ვაპირებ.
მარჩელი. მე არ მისმენს, თავად უთხარი...
თამარა. ვერა, მარჩელ, ბალანსი მეწურება, ვალერიას დამალაპარაკე.
მარჩელი. (ვალერიას აწვდის ტელეფონს) ელაპარაკე დედას... (ვალერია არ იღებს) აიღე, დედას უნდა შენთან საუბარი... (არ იღებს) თანხა ეწურება, აიღე სწრაფად!... (არ იღებს) დედა, ვალერიას არ უნდა შენთან საუბარი.
თამარა. როგორ თუ არ უნდა?! რა გაუკეთეთ? რატო ატირეთ? გადაეცი ტელეფონი ახალვე!
მარჩელი. (მიაქვს ტელეფონი ვალერიას სახესთან) ილაპარაკე!...
ვალერია ბოლოს და ბოლოს იღებს ტელეფონს.
თამარა. ალო, ვალერიჩკა!... გესმის დედიკოს ხმა?... ვალერიჩკა, რატომ არ გინდა დედასთან ლაპარაკი?... მოგეწონა ჩემი საჩუქარი?
ვალერია დუმს.
მარჩელი. ვალერია, ნუ დუმდები, უპასუხე დედას! (ყვირის) ვალერია!
ვალერია. კი
თამარა. „კი“... რატო ასე სევდიანად, შვილო?
ვალერია ისევ დუმს
თამარა. ტკბილეულები ჭამე? მოგეწონა?
ვალერია. კი...
თამარა. „კი“-ს გარდა, სხვა რამეც შეუძლია უთხრას დედიკოს ვალერიჩკამ? რა გიყიდოს კიდევ?
ვალერია. არაფერი...
თამარა. როგორ, არაფერი... ველოსიპედი გინდა?
ვალერია. არა...
თამარა. აბა რა გინდა?
ვალერია დუმს.
თამარა. ვალერიჩკა...
ვალერია. დაბრუნდი სახლში...
თამარა. დავბრუნდე სახლში?
ვალერია. (ცრემლებით) ჰო...
თამარა. ვალერიჩკა, დედიკომ ფული უნდა გამოიმუშავოს და გამოგიგზავნოს...
ვალერია. (ტირის) არ გვინდა ფული, დაბრუნდი სახლში!
ვიორიკა. (ეხუტება ვალერიას) ვალერიჩკა, არ იტირო... დაწყნარდი, გულო...
თამარა. (ტირის) ჩემო პატარავ... შემოდგომაზე ჩამოვალ...
ვალერია. (ყვირის) არ მინდა შემოდგომაზე, ახლა დაბრუნდი!... ახლავე დაბრუნდი!...
მარჩელი. (ეფერება ვალერიას) ვალერიჩკა, არ გინდა ტირილი, მოდი... მოდი, გთხოვ... ასე ცუდად ხარ ჩვენთან ერთად?
ვალერია. არ ვარ ცუდად... უბრალოდ, დედა მინდა!
გრიგორე. ვალერიჩკა, რატო ტირი? როგორი უშნო ხარ, როცა ტირი... ასეთი დიდი გოგო ხარ და ტირი, როგორც პატარა ბავშვი.
მარჩელი თვალებით ანიშნებს გრიგორეს, რომ გაჩუმდეს.
გრიგორე. და რა ვთქვი ასეთი?...
ვალერია განაგრძობს ტირილს ვიორიკას მკლავებში.

ირლანდია, სასტუმრო, სადაც თამარა მუშაობს. თამარა ალაგებს ერთ-ერთ ნომერს. ჩნდება მისტერ პატრიკი - მისი უფროსი. თამარა ვერ ამჩნეევს მის შემოსვლას. განაგრძობს დალაგებას. პატრიკი აკვირდება.
პატრიკი. დილა მშვიდობისა, თამარა.
თამარა. (შეშინებული) დილა მშვიდობისა, მისტერ პატრიკ...
პატრიკი გადაადგილდება ოთახში მკაცრი გამოხედვით, აუღელვებლად წმენდს უხილავ მტვერს ავეჯიდან.
პატრიკი. ცუდია, თამარა, ძალიან ცუდი!
თამარა. რაა ცუდი?
პატრიკი. ცუდად მუშაობ, ვეღარ უმკლავდები მოვალეობებს.
თამარა. მაგრამ სულ ამბობდით, რომ კარგად ვმუშაობ და კმაყოფილი ხართ ჩემით.
პატრიკი. კლიენტებს არ მოსწონთ.
თამარა. რომელ კლიენტს, იმ გუშინწინდელს? ოთახში შიშველი დამხვდა!
პატრიკი. და შენ მტვერსასრუტის მილი თავში ჩაარტყ! ჩვენთვის კლიენტი მეფეა, თამარა - ეს არაერთხელ მითქვამს.
თამარა. და რა უნდა მექნა, უნდა დავწოლილიყავი მასთან?!
პატრიკი. მოკლედ, შენთვის ცუდი ამბავი მაქვს. უფროსმა საბჭო მოიწვია და ხუთი დამლაგებელი დაითხოვა.
თამარა. მეც?
პატრიკი. პირველ რიგში შენ.
თამარა. (ცახცახით ჯდება სკამზე) როგორ ესე... პირველ რიგში?!
პატრიკი. ასე ვეღარ გაგრძელდება.
თამარა. (ხმამაღლა ჩურჩულით) ვერ დავრჩები უმუშევრად... როგორ შეიძლება... გამაგდონ?... სად უნდა წავიდე?...
პატრიკი. ეგ უკვე შენი საქმეა.
თამარა. როგორ შეგიძლიათ ასე, მისტერ პატრიკ... ყოველთვის მაქებდით, ამბობდით - საუკეთესო ხარ ყველა დამლაგებელშიო...
პატრიკი. კი, იყავი საუკეთესო. ახლა აღარ ხარ.
თამარა. მისტერ პატრიკ, თქვენ კარგი ადამიანი ხართ, ვიცი რომ კარგი... ვერ მომექცევით ასე. ჩემი ოჯახი, ჩემი შვილები - თქვენ ყველაფერი იცით მათზე. ვალერიას სურათიც კი გაჩვენეთ და თქვით, რა საოცარი გოგოაო...
პატრიკი. დასრულდა საუბარი. მოდი ოფისში, ხელშეკრულების შეწყვეტაზე დოკუმენტი უნდა გააფორმო. (აპირებს გასვლას)
თამარა. (გზას უღობავს) მისტერ პატრიკ, გთხოვთ! გევედრებით! მთელი ოჯახი ჩემზეა დამოკიდებული... ჩემ გარეშე დაენგრევათ ყველაფერი... გთხოვთ, ნუ გამიშვებთ. ყოველთვის მეხმარებოდით....
პატრიკი. (ხმას უწევს) დიახ, გეხმარებოდი! და შენ მადლიერებაც არ გამოგიხატია! მხარს გიჭერდი და მშვენივრად იცი რატომ... და როგორ მიყურებდი! უბრალოდ ცოტა მეტი მადლიერება და... თანახმა უნდა ყოფილიყავი! სულ ეს იყო! ახლა ყველაფერი დასრულდა.
თამარა. მისტერ პატრიკ!
პატრიკი. ლაპარაკს სჯობს გავჩერდეთ!
თამარა. გეუბნებოდით, რომ მიმზიდველი კაცი ხართ... მაგრამ ასე არ შემიძლია... კაცს უნდა ვუყვარდე, რომ... ეგ გავაკეთო.
პატრიკი. ნახვამდის!... (აპირებს გასვლას)
თამარა. მისტერ პატრიკ... (იწყებს პერანგის შეხსნას)
პატრიკი. (ბრუნდება) ხედავ, რა შეგიძლია...
თამარა. (იხდის პერანგს) გთხოვთ, ნუ გამათავისუფლებთ... გთხოვთ, გთხოვთ...
პატრიკი. (ეფერება) იქნებ არც გაგათავისუფლო... ყველაფერი შენზეა დამოკიდებული... მისტერ პატრიკი გულუხვია იმასთან, ვინც მას კეთილად ეპყრობა...
პატრიკი ვნებით ეხუტება გაქვავებულ თამარას, რომელიც უძრავია, როგორც ქანდაკება.

ვალერია თავის თოჯინასთან ერთად, რომელსაც ასევე ჰქვია ვალერია.
ვალერია. იყო და არა იყო რა, იყო ერთი ქვეყანა, სადაც მხოლოდ ბავშვები, ბაბუები და ბებიები ცხოვრობდნენ. ამ ქვეყანაში მხოლოდ 1 ივნისი იყო ბავშვების დღე, დანარჩენი ყველა დღე - ბაბუების და ბებიების დღეები. ბაბუები და ბებიები პენსიას იღებდნენ, ბავშვები - არა. ბაბუებს და ბებიებს ჰქონდათ ხმის მიცემის უფლება, ბავშვებს - არა. როცა ბავშვები არ ემორჩილებოდნენ, ბაბუები და ბებიები ლანძღვადნენ და სცემდნენ ბავშვებს. ბავშვებს ეშინოდათ ბაბუების და ბებიების, ბაბუებს და ბებიებს კი სიკვდილის ეშინოდათ. და რაც უფრო მეტად ეშინოდათ სიკვდილის, მით მეტად ყვიროდნენ და სცემდნენ ბავშვებს. სულ ადრე ამ ქვეყანაში ბაბუებთან და ბებიებთან ერთად ცხოვრობდნენ უფროსებიც, მაგრამ ყველა მათგანი სამუშაოდ წავიდა ირლანდიაში და მოსკოვში.

ვალერია ზის სკამზე და ხელში უკავია თოჯინა. მოქმედება ვითარდება გრიგორეს სახლის წინ. ჩნდება შტეფანი.
შტეფანი. დილა მშვიდობისა, ვალერია.
ვალერია დუმს.
შტეფანი. ვალერიჩკა, დილა მშვიდობისა-მეთქი...
ვალერია დუმს. შტეფანი ცდილობს ეზოში შესვლას.
ვალერია. ბაბუა სახლში არ არის!
შტეფანი. როგორ არ არის, ახლა დავინახე ეზოში... ხა-ხა-ხა, ასეთი დიდი გოგო და მატყუარა... ცუდია ეგ...
ვალერია. ბაბუა სახლში არ არის!
შტეფანი. და თუ შევალ და ვნახავ, რომ სახლშია?
ვალერია. ბაბუა არ აპირებს თქვენთვის ხმის მიცემას.
შტეფანი. გოგონა, ითამაშე შენს თოჯინებთან და ნუ ერევი იმ საქმეში, რაც შენ არ გეხება.
ვალერია. ბაბუა არ აპირებს თქვენზე ხმის მიცემას, გასაგებია?
შტეფანი. მართლა? და რატომ?
ვალერია. ვთხოვ და არ მოგცემთ.
შტეფანი. ააჰ, თუ შენ თხოვ, მაშინ ნამდვილად არ მოგვცემს!
ვალერია. ასეც იქნება.
შტეფანი. ჰოდა, მე ვიჩივლებ. იცი ვისთან? ბატონ ვორონინთან! ის გასწავლის ჭკუას. იცი ვინ არის ვორონინი? ჩვენი ქვეყნის მეფეა!
ვალერია. ის ბანდიტია.
შტეფანი. ჩუ, სუსტო გოგო! გგონია რომ პატარა ხარ და ვერ გასწავლი ჭკუას? მალე გაჩვენებ მაგას! ვინ ჩაგჩიჩინა ეგ სისულელე, შენმა ძმამ?
ვალერია. არავინ ჩამჩიჩინებია.
შტეფანი დუმილით აჩვენებს მუშტს ვალერიას და მიდის. ვალერია ენის გამოყოფით დასცინი. შტეფანი კვლავ ბრუნდება.
შტეფანი. უთხარი ბაბუას... (ამჩნევს ვალერიას სახის გამომეტყველებას, უახლოვდება და მუშტს მაღლა სწევს) დაგარტყა? დაგარტყა ისე, რომ ლორწო გადმოგივარდეს, შე ნაგავო? ენა რატომ მიჩვენე?
ვალერია მას სიძულვილით უყურებს.
შტეფანი. არ გავითვალისწინებ იმას, რომ ბავშვი ხარ - ეგრევე გცემ, ვეღარ გაიხსენებ ვერც საკუთარ სახელს! და ნუ მიყურებ ასე! ნუ მიყურებ ეგრე! თუ კიდევ ერთხელ რაღაც ცუდს იტყვი ვორონინზე...
ვალერია. რას, რომ ის ბანდიტია?
შტეფანი ხელს წევს, თითქოს დარტყმას აპირებს ვალერიაზე, მაგრამ ბოლო წამს ურტყამს თოჯინას, რომელიც ძირს ვარდება. ვალერია შეკრთება, თითქოს მას დაარტყეს, და მოკუნტული ჯდება.
შტეფანი. (მიმავალს) იდიოტკა!...
ვალერია. (ჩუმად) პარაზიტი.
შტეფანი. (შორიდან) ნაგავი!
ვალერია. (ჩუმად) სულელი!
შტეფანი ქრება. ვალერია ნაზად იღებს თოჯინას და ეხუტება. ჩნდება გრიგორე.
გრიგორე. ვალერიჩკა, ვინმე ხომ არ იყო მოსული, ხო არ მეძებდნენ?... თითქოს ვიღაცის საუბარი გავიგე...
ვალერია. არაა, არავინ მოსულა... მოგეჩვენა...
გრიგორე დაბნეული გადის.

სცენა ორი პარალელური მოქმედებისგან შედგება. ერთში, რომელიც მშობლების სახლში ვითარდება, მონაწილეობენ მარჩელი, ვიორიკა და ვალერია; მეორეში, რომელიც სოფლის მერიის შენობაში მიმდინარეობს - შტეფანი და სოფლის პოლიციელი. ეკრანზე გადის ვიდეოტგოლი არჩევნების ჩატარების წესზე.
მარჩელი. ვიორიკა, ვალერია, დღევანდელ დღის წესრიგში მხოლოდ ერთი საკითხია: რას ვუშვებით ბაბუას არჩევნების დღეს.
ვიორიკა. ვალერია აუცილებლად უნდა ესწრებოდეს ამ საუბარს.
მარჩელი. აუცილებლად! ის უკვე დიდი გოგოა და უნდა ესმოდეს, რომ ისიც პასუხისმგებელია იმაზე, რაც ჩვენს ოჯახში ხდება. საქმე ასე დგას: ან კომუნისტები იმარჯვებენ, ან მშობლები სახლში ბრუნდებიან.
შტეფანი. (პოლიციელს) მომისმინე კარგად - საქმე ასეა: ყველა ეს ბებერი ბაბუა-ბებია უნდა მივიყვანოთ საარჩევნო ყუთებამდე. ყველა პენსიონერმა უნდა მისცეს ხმა. ერთიც კი არ უნდა გამოგვრჩეს, გასაგებია?
ვიორიკა. იცი, რას უპირებს სანდა ბებიამის? რამდენიმე დღით ადრე გააგზავნის უკრაინაში, ნათესავებთან.
მარჩელი. ჩვენ სამწუხაროდ უკრაინაში არავინ გვყავს.
ვალერია. ბაბუა სახლში უნდა ჩავკეტოთ.
მარჩელი. ფანჯრიდან გაიქცევა!
შტეფანი. არ მესმის, შენგან ერთი შემოთავაზებაც არ მიმიღია.
პოლიციელი. აბა რა ვთქვა?... იქ, სადაც ბაბუა-ბებიები მარტო ცხოვრობენ, ადვილია, მიდიხარ და ურევ გონებას, მაგრამ სადაც შვილებთან ცხოვრობენ, იქ ვერ შეხვალ - ეზოდანვე დაგედევნებიან.
შტეფანი. დაგედევნებიან? შენ პოლიციელი ხარ, იქით უნდა დაედევნო და არა პირიქით!
ვიორიკა. იქნებ პასპორტი დავუმალოთ? პასპორტი და ყველა ის დოკუმენტი, რითაც შეუძლია ხმის მიცემა?
მარჩელი. ხმის მიცემა დოკუმენტების გარეშეც შესაძლებელია, მერიაში უკვე აქვთ ყველას მონაცემი.
პოლიციელი. მე უკვე მოვიარე ყველა, ვინც მარტო ცხოვრობს. ვუთხარი, რომ ხმა აუცილებლად უნდა მისცენ.
შტეფანი. და ჩვეულებრივ რას ეუბნები ხოლმე?
პოლიციელი. „29 ივლისს აუცილებლად მიდით არჩევნებზე და ხმა მიეცით სწორ პარტიას.“
შტეფანი. (გაღიზიანებული) „გთოვთ, ინებოთ და მიბრძანდეთ არჩევნებზე“ - ესეც ხომ არ გითქვამს? მომისმინე ერთი: თბილი სიტყვების დრო წავიდა! უნდა უთხრა პირდაპირ: „შენ რომ არ მიხვიდე და ხმა არ მისცე კომუნისტებს, შემდეგ ცხოვრება არ გვექნება წყნარი!“ აი, ასე უნდა ელაპარაკო! და არა „შემოხაზეთ სწორი პარტია“ - არა! პირდაპირ უნდა უთხრა: „კომუნისტებს მიეცი ხმა, გასაგებია? ვინც კომუნისტებს არ მისცემს ხმას, იმან პენსიაზე ოცნებაც კი არ იფიქროს!“ უნდა უთხრა, რომ ურნებზე კამერები გვექნება და ზუსტად დავინახავთ, ვინ ვის აძლევს ხმას. კარგად უნდა შეაშინო.
ვალერია. იქნებ რამე ჩავუყაროთ ბაბუას საჭმელში, რომ მთელი დღე იძინოს?
მარჩელი. ვალერია, სისულელეს ნუ ლაპარაკობ...
ვალერია. ან დავათროთ ღვინით...
პოლიციელი. არ ვარ დარწმუნებული, რომ შეშინებით უნდა დავიწყოთ...
შტეფანი. არც ვამბობ, რომ ასე უნდა დავიწყოთ. არჩვენების დღეს წახვალთ ტაისიასთან და კოროლიანასთან ერთად მერიიდან. ჯერ ისინი შევლენ საარჩევნო ურნით. გოგოებს აქვთ ყველაფერი - ძეხვი, 100 გრამი არაყი, ფული... გააბოლებენ კარგად. და თუ ვინმე უარს იტყვის სმასა და ხმის მიცემაზე, მაშინ ტაისია და კაროლინა გადიან და შენ შედიხარ მოქმედებაში.
ვალერია. იქნებ საწოლზე დავაბათ?
მარჩელი. ვალერია, ნუ იქცევი პატარა ბავშვივით!... იცით რას გთავაზობთ? უნდა დავგეგმოთ მორიგეობა. შევადგინოთ გრაფიკი, ვინ როდის დარჩება ბაბუასთან. მთელი დღე უნდა ვაკონტროლოთ.
შტეფანი. (აწვდის ფურცელს პოლიციელს) აი, ყველა სოფლის პენსიონერის სია. არჩევნების დღეს, ლანჩის დროს გადავამოწმებთ, ვინ არ მივიდა და მერე შენ მიდიხარ მათთან. გამოათრიე სახლიდან, ყველანაირი საშუალებით - ხელით, ჯოხით, ოთხზე... გასაგებია?
პოლიციელი. და მათ, ვინც შორს ცხოვრობს საარჩევნო უბნიდან, იმავე მეთოდით ვექცევით, როგორც 5 აპრილს?
შტეფანი. დიახ. მერიიდან წაიყვანთ მანქანით და ეტყვით ასე: „ვინც კომუნისტებს აძლევს ხმას, მანქანაში, კეთილი იყოს თქვენი მობრძანება. ვინც ოპოზიციას - ბრტყელი გზა ფეხით!“. ჰო, კიდევ, გრიგორე, ჩემს მეზობლად ცხოვრობს, იცი ალბათ (პოლიციელი თანხმობის ნიშნად თავს აქნევს), ჰყავს ერთი სიგიჟემდე გაჭედილი შვილიშვილი, სულ კედელთან დგას, თოჯინასთან ერთად...
პოლიციელი. აჰ, ის სულ თავის თოჯინას ელაპარაკება... ეგ შემთხვევით შარიანი ხომ არ არის?
შტეფანი. მოგისმენია ოდესმე, რას ეუბნება თოჯინას? რომ ვორონინი (ჩუმად) ბანდიტია... აიღე ერთი საღამო და უთხარი რამე...
პოლიციელი. შტეფან ივანოვიჩ, მეყოფა ისედაც ამ დამპალი მოხუცებით რომ ვფაცუნობ, ახლა ბავშვებითაც დამტვირთავთ? მე პოლიციელი ვარ თუ საბავშვო ბაღის აღმზრდელი?!
შტეფანი. მოუსმინე, ეს იდიოტკა მთელი დღე იმაზე ბუზღუნებს - „ვორონინი ბანდიტია, ვორონინი ბანდიტია...“ იქ უამრავი ხალხი გადის და ყველა ისმენს ამ სისულელეს. არ ვამბობ, რომ რამე ცუდი უქნა... უბრალოდ, დააშინე, ოდნავ.
პოლიციელი. გასაგებია.

ვალერია ზის სკამზე თოჯინა ვალერიასთან ერთად. ეკრანზე ჩანს კადრები: ამერიკელი ასტრონავტები მთვარეზე. ისმის „მთვარის სონატა“
წამყვანის ხმა. „დღეს, 2009 წლის 20 ივლისს, ზუსტად 40 წელი გავიდა მას შემდეგ, რაც ადამიანი პირველად დაეშვა მთვარის ზედაპირზე.“
ვალერია. (მიმართავს თოჯინას) ვალერიჩკა, უკვე ნერვებს მიშლი, ღმერთმანი! სულ წუწუნებ და ტირი! „დედიკო დაბრუნდი სახლში! დედიკო, დაბრუნდი სახლში!“ ხომ აგიხსენი ადამიანურად, ხომ გითხარი, რომ დედიკო ახლა ვერ დატოვებს ირლანდიას და შენს გამო ვერ დაბრუნდება სახლში! სიტყვები არ არის საკმარისი?!... (თოჯინას თითს უქნევს) ფრთხილად იყავი, თორემ ვორონინს ჩაგაბარებ! ეგ ისე დაგსჯის, ისე გაგისწორდება, რომ კბილებს დაგაყრევინებს! სახეში სილას გაგაწნავს, ჯოხით გცემს, მუშტებით დაგლეწავს და თავს კედლებზე გარტყმევინებს, სანამ გონებას არ დაკარგავ... აჰა, შეგეშინდა ხომ! დედიკოსი არ გეშინია, ვორონინის კი გეშინია!..

გრიგორეს სახლი. გრიგორე, მარჩელი და შტეფანი კარგად მთვრალები არიან და კამათობენ.
გრიგორე. საკმარისია! პოლიტიკაზე ლაპარაკი აღარ მინდა! ყელში ამომივიდა! თუ კვლავ აპირებთ პოლიტიკაზე საუბარს, აქ, ჩემს სახლში არა, შეგიძლიათ მიბრძანდეთ!... მოდი, ჯობია დავლიოთ (სასმელს ასხავმს ჭიქაში)
შტეფანი. შენს ჯანმრთელობას, ძმაო გრიგორე! მარჩელ, გქონდეს ჯანმრთელობა! ვორონინისთვის!
მარჩელი. ოპოზიციისთვის!
შტეფანი. კომუნისტებისთვის!
მარჩელი. ოპოზიციისთვის!
გრიგორე. გეყოფათ, დამშვიდდით! „ვორონინისთვის, ოპოზიციისთვის“... ვერ ხედავთ როგორი გვალვა გვაქვს წელს?! მოდი ვუსურვოთ ერთმანეთს წვიმა და არა - „ვორონინი“, „ოპოზიცია“!
მარჩელი. ჩემი პომიდორი და კიტრი სულ გაფუჭდა, მთლიანად გახმა ბოსტანი! 
შტეფანი. ნუ წუწუნებ, ჩემთანაც ზუსტად იგივეა. მოდი შენი ჯანმრთელობისა იყოს!
ჭიქებს აჭახუნებენ და სვამენ
შტეფანი. მარჩელ, მაინც არ გეთანხმები. არასწორად იქცევი. რატომ არ აძლევ ბაბუა გრიგორეს არჩევნებზე წასვლის ნებას?
გრიგორე. შტეფან, დახურე ეგ პირი!
მარჩელი. არ ვაძლევ და მორჩა!
შტეფანი. და შენ კიდევ ვორონინს ეძახი დიქტატორს?! შენ თვითონ გამოდიხარ დიქტატორი, ვორონინზე უარესი!
მარჩელი. არ მივცემ უფლებას და მორჩა! და რას იზამ, მომკლავ? 
გრიგორე. მოდი, შევეშვათ ამ არჩევნებს, ეშმაკსაც წაუღია! არჩევნები მოდის და მიდის, მაგრამ ჩვენ ადამიანებად უნდა დავრჩეთ!
შტეფანი. აი, ზუსტად!.. ოქროს სიტყვებია! იცოდე, მარჩელ, გრიგორეს ბავშვობიდან პატივს ვცემ! შენ ჯერ კიდევ დაბადებული არ იყავი, როცა მე მას უკვე პატივს ვცემდი! ნუ თუ მართლა უნდა შევიძულოთ ერთმანეთი ბანდიტი პოლიტიკოსების გამო?
მარჩელი. ხედავ, თვითონ აღიარებ, რომ ვორონინი ბანდიტია!
გრიგორე. ოპოზიცია არ არის ბანდიტი?
შტეფანი. ო! ისევ ბრძნულად ლაპარაკობ! მარჩელ, მოუსმინე ბაბუაშენს, ჭკვიანურ რამეს ამბობს.
გრიგორე. ვორონინი თუ მოიგებს, ოპოზიცია თუ მოიგებს - შენ ჯიბეში არც ერთი არაფერს ჩაგიდებს! მხოლოდ საკუთარ ჯიბეში ჩაიდებენ!
შტეფანი. ეგეც სიმართლეა!... მარჩელ, შენ გინდა რომ ოპოზიციამ მოიგოს? ხო და მოდი, მოიგოს, არ ვარ წინააღმდეგი! და რა, თუ ოპოზიცია მოიგებს, სამყარო განადგურდება? თუ ჩვენ, კომუნისტების მხარდაჭერებს სოფლიდან გაგვყვრიან?!
მარჩელი. ან თუ ვორონინი მოიგებს, ეგ არის, სამყაროს დასასრული! ჯანდაბაშიც წასულა ვორონინი!...
გრიგორე. ერთი რამ კარგად ვიცი: არც ვორონინი და არც ოპოზიცია ჩემს ბოსტანს არ მომიხნავს!
შტეფანი. ხა-ხა!... ზუსტად ასეა!... წარმოიდგინე დილით იღვიძებ და შენი ბოსტანი სავსეა დეპუტატებით!
მარჩელი. ხა-ხა!.. თოხნიან და თოხნიან, თავიანთი თოხებით!
სამივე იწყებს ხმამაღლა სიცილს, ერთი სკამიდან ვარდება, მეორე იატაკზე ეშვება სიცილით
შტეფანი. ძმაო გრიგორე, წარმოიდგინე, ვორონინი თხრის შენს ბოსტანს!
მარჩელი. და ბაბუა ეუბნება: „ვორონინ, ეგრე თხრიან ბოსტანს?! ძლივს გიჭირავს ნიჩაბი!... ხელახლა გაიმეორე და უკეთ თხარე!“ 
სამივე გულიანად იცინის
შტეფანი. „ხელახლა გაიმეორე და უკეთ თხარე“ ხა-ხა! (ჭიქას აჭახუნებს)
გრიგორე. ქალბატონო პრემიერმინისტრო გრეჩანაია, ეშკსაც წაუღიხართ, დაიხარეთ ცოტა, არ შეგეშინდეს ხელების დასვრის - თოხით ბოსტნის თხრა მინისტრების მართვაზე უკეთესია, არა?!
ყველა ერთხმად იცინის
შტეფანი. „არ შეგეშინდეს ხელების დასვრის“ ხა-ხა!... უი, კარგა ხანია ასე არ მიცინია!.. იცი რა მომწონს მოლდოველებში? მოწყენილები ვართ, მაგრამ მალევე ვმშვიდდებით. როგორც იმ სიმღერაშია: „სუფრის ერთ ბოლოში ტირიან, მეორეში იცინიან...“
მარჩელი. არა, არა, ეს სიმღერა ასეა... (იწყებს სიმღერას „მოლდოველები რომ შეიკრიბებიან...“)
შტეფანი და გრიგორე აყვებიან. სამივე დგება, ერთმანეთს მხრებზე ხელს ურტყამენ და ერთხმად მღერიან

ტელეფონზე საუბრობენ თამარა (ირლანდიიდან) და მისი ქმარი, ოლეგი (რუსეთიდან). ისმის ზარის ხმა.
თამარა. ალიო!... ვინ არის?... არაფერი მესმის...
ოლეგი. გამარჯობა...
თამარა. ოლეგი, შენ ხარ?
ოლეგი. მე ვარ...
თამარა. სხვისი ნომრიდან რეკავ?
ოლეგი. ჩემი ნომერი გადავაგდე.
თამარა. გადააგდე რას ნიშნავს?
ოლეგი. პრობლემები მაქვს...
თამარა. რას ქვია პრობლემები? უკვე თითქმის ნახევარი წელია შენი ხმა არ გამიგია, ჭკუიდან გადავდივარ, შენ კი ვითომც არაფერი! არ ვიცი, რა გჭირს, ბავშვებმაც არაფერი იციან! ვფიქრობ ხოლმე - იქნებ მოსკოვში ვიღაც სხვა იპოვე, იქნებ ბავშვიც კი გყავს უკვე!...
ოლეგი. და შენ ირლანდიაში იპოვე ვინმე?
თამარა. მადლობა მაინც რომ გამიხსენე და დამირეკე!
ოლეგი. გეუბნები, პრობლემები მაქვს და ნუ მიტყნავ ტვინს.
თამარა. გგონია მარტო შენ გაქვს პრობლემები?! მე არ მაქვს?!
ოლეგი. ბოლოს და ბოლოს პირს დახურავ? (ჩურჩულით) პოლიცია მეძებს...
თამარა. ღმერთო ჩემო!... რა დააშავე?
ოლეგი. ნახევარი წელი ერთი მდიდრის აგარაკზე ვმუშაობდი. მე, ორი უზბეკი და ორი უკრაინელი. თავიდან დაგვპირდა, რომ ბოლოს ყველას ორ-ორ ათას ევროს გადაგვიხდიდა. მუშაობა დავამთავრეთ - თითოს 300 ევრო მოგვიგდო და გვითხრა - გააჯვით ახლა აქედანო. წარმოიდგინე, ორი ათასის ნაცვლად, მხოლოდ 300 ევრო!
თამარა. ხოდა?
ოლეგი. მერე უზბეკებს და უკრაინელებს შევუთანხმდი, რომ ერთ დღეს, როცა სახლში არ იქნებოდნენ, აგარაკზე შევიპარებოდით...
თამარა. ო, ღმერთო... ოლეგ, შეიშალე? ეგ ხომ ძარცვად ითვლება! ეგ აზრი როგორ გაგიჩნდა თავში?! ეს ხომ დანაშაულია, ოლეგ!
ოლეგი. და ის, რომ ჩვენი შრომის სანაცვლოდ ორი ათასის მაგივრად 300 ევრო მოგვცა, არ არის დანაშაული?! წარმოიდგინე შენი თავი, ნახევარი წელი რომ მუშაობ და 300 ევროს მოგიგდებენ! მოისმინე, რაც შემდეგ მოხდა - გავარკვიეთ როდის გადიოდნენ აგარაკიდან, ეზოში შევიპარეთ, აივანზე ავძვერით, ფანჯარა გავტეხეთ და სახლში შევედით.
თამარა. საშინელებაა... და დაგიჭირეს?
ოლეგი. რომ დავეჭირეთ შენთან ხომ ვერ ვილაპარაკებდი. მაგრამ საქმე იმაშია, რომ სახლში ორი ბავშვი დაგვხვდა...
თამარა. ღმერთო არ გამწირო... ოღონდ არ მითხრა, რომ ბავშვებს რამე უქენით, გევედრები...
ოლეგი. არაფერი გაგვიკეთებია! უბრალოდ დავაბით და პატარა ოთახში ჩავკეტეთ.
თამარა. (პირჯვარს იწერს) სულ არაფერი?
ოლეგი. არაფერი, გეუბნები!
თამარა. ბავშვებმა ვერ გიცნეს?
ოლეგი. არა, ბალაკლავები გვეკეთა.
თამარა. უფალო იესო...
ოლეგი. ახლა პოლიცია გვეძებს. იქიდან რამდენიმე ათასი ევრო და დოლარი წამოვიღეთ.... ხოდა, თამარა, არ ვიცი როდის ან საერთოდ თუ დაგირეკავ კიდე... ბავშვები როგორ არიან?
ოლეგი. „როგორ არიან?“ - შინ გეპატიჟებიან!
ოლეგი. იმ კაცს ჩვენი ვალერიას ასაკის გოგონა ჰყავდა. როცა ვაბავდით, გვემუდარებოდა: „არ გვატკინოთ, ბიძიებო, არ მოგვკლათ“...
თამარა. საწყალი ბავშვი...
ოლეგი. თამარა, ჩემი ამბავი წასულია! ალბათ მოლდოვაში ვეღარასდროს დავბრუნდები. გვეძებს პოლიცია და იმ კაცის ხალხიც. ეშმაკსაც წაუღია მოსკოვი, რამ ჩამიყვანა? რა გავაკეთო, ღმერთო ჩემო, როგორ გამოვაღწიო ამ ჭაობიდან?
საუბარი წყდება. შუქი ქრება

ეკრანზე ჩანს მზის დაბნელების კადრები. 2009 წლის 21 ივლისი.
დიქტორის ხმა. დღეს აზიის მოსახლეობა შეესწრება უჩვეულო ასტრონომიულ მოვლენას XXI საუკუნის ყველაზე ხანგრძლივ მზის დაბნელებას! ის გაგრძელდება ექვსი წუთი და თვრამეტი წამი.
ეკრანზე ნელ-ნელა მთვარე ფარავს მზეს. სიბნელეში ისმის ტელეფონის ზარები და მრავალი ხმა:
-დედა, ღმერთმა დაგიფაროს 29 ივლისს არჩევნებზე წასვლა!... ღმერთმა დაგიფაროს!
-მამა, თუ კიდევ ერთხელ მისცემ ხმას კომუნისტებს, გეფიცები, აღარასდროს დაგელაპარაკები! გაიგე?
-დედა, კარები და ჭიშკარი ჩაკეტე, არ შეუშვა ეგენი ურნით სახლში!
-მამა, გემუდარები, ვისაც გინდა მიეცი ხმა, ოღონდ ვორონინს არა! მუხლებზე ვდგები და ისე გთხოვ!
-დედა, ერთხელ მაინც გააკეთე ისე, როგორც მე გეუბნები და არა ისე, როგორც შენ გინდა!

ეკრანზე ეწერება: „29 ივლისი, ვადამდელი არჩევნები“
გრიგორეს სახლი. მარჩელი და გრიგორე.
მარჩელი. (უყურებს მობილურს) რვა საათია. ახლა უკვე ვალერია უნდა მოვიდეს. 
გრიგორე. მარჩელ, შეშინებულივით იქცევი! ბავშვს თავი დაანებე, გესმის? სად გაგონილა, რომ შვილიშვილი ბაბუას მეთვალყურეობდეს?! ეგაა აღზრდა?!
მარჩელი. ვუთხარი, თუ არ გინდა ბაბუასთან დაჯდომა, ნუ დაჯდები-მეთქი. მითხრა „არა, მინდა ბაბუას მეთვალყურეობაო“ და რით ხარ უკმაყოფილო, ერთი საათი რომ დაჯდეს შენთან?! უნდა გაიზარდოს გოგო... ბაბუა, მაპატიე, მაგრამ სიტყვას აღარ გენდობი. (ესმის ნაბიჯების ხმა) მოდის...
შემოდის ვალერია.
მარჩელი. ვალერია, როგორც იქნა!... უკვე ვიფიქრე, აღარ მოხვიდოდი. ასე რომ - თუ ის შეეცდება არჩევნებზე წასვლას, მაშინვე დამირეკე, გესმის?
გრიგორე. ვალერია, არ მოუსმინო, წადი, ითამაშე.
მარჩელი. არა, არა! აი, ხედავ, ვალერია, ბაბუა უკვე ცდილობს მოგატყუოს. ნუ მოატყუებინებ თავს! საქმე ასეა: თუ ბაბუას კომუნისტები მოიგებენ, ჩვენ ყველანი დავიღუპებით, გაიგე?! ამიტომ კარს საკეტს დავადებ. არავინ შემოვა და არავინ გავა. თუ ვინმე კარზე დააკაკუნებს - შენ არ გააღო. (მობილურს უყურებს) მოკლედ, ერთ საათზე ცოტა დარჩა უბნების დახურვამდე. მეც უნდა გავიქცე, ხმა მივცე... ვიორიკა უბანთან არის?
ვალერია. კი.
მარჩელი. მივცემ ხმას და ვიორიკას შევენაცვლები. იქ ვიქნები, სანამ უბანს არ დახურავენ... ვალერიჩკა, ნუ ღელავ, ერთ საათზე ნაკლებია დარჩენილი. (გრიგორეს) ბაბუა, ვალერია ჩემს მაგივრად რჩება. იმედს ვამყარებს შენს სიბრძნეზე... (გრიგორე გაბრაზებული ბურტყუნებს) არა უშვს, არა უშავს, ყველასთვის ასე ჯობია. (ვალერიას, რომელიც კართანაა ატუზული) ვალერიჩკა, ნუ დგახარ კართან, სკამზე დაჯექი... ნუ გეშინია, ბაბუა ცუდს არაფერს დაგიშავებს... ხოდა, მეც გავიქეცი...
ვალერია ჯდება სკამზე და თვალს არ აშორებს გრიგორეს. სიჩუმეა. გრიგორე ცდილობს წამოდგეს - ვალერია წამოხტება.
გრიგორე. რა, ტუალეტშიც არ გამიშვებ?
ვალერია. არ გაგიშვებ.
გრიგორე. რა?!
ვალერია. რაც გაიგე.
გრიგორე. (ხუმრობაში გადაყვანას ცდილობს) ვალერიჩკა, შენ ხომ ეს ყველაფერი სერიოზულად არ მიიღე?
ვალერია. ნუ ცდილობ ჩემს მოტყუებას - არაფერი გამოგივა!
გრიგორე. ხოდა მადლობაც კი გეთქმის, ვალერია... იმისთვის გაგზარდა ბაბუამ, რომ ასე დასცინო?!
ვალერია. მარჩელი აქ რომ იყო, რატომ არ წახვედი ტუალეტში? გინდა იმით ისარგებლო, რომ პატარა ვარ და მომატყუო?!
გრიგორე. ვალერიჩკა, ეს ყველაფერი ხუმრობაა, მარჩელმა უბრალოდ შენი გაღადავება მოინდომა.
ვალერია. არ იფიქრო იმიტომ, რომ პატარა ვარ, შეძლებ და მომატყუებ!
სიჩუმე. გრიგორე კვლავ ცდილობს წამოდგომას - ვალერია ყვირის.
გრიგორე. შენ სულ გადაირიე? (კვლავ დგება)
ვალერია. (იღებს მობილურს) მარჩელს ვურეკავ, გესმის?! ვურეკავ!... (ყვირის) მარჩელ!!!
გრიგორე. ასე გასწავლეს სკოლაში, ასე ექცევიან მოხუცებს?
ვალერია. ბაბუა, დაჯექი ახლავე! გაიგე?! (ყვირის) დაჯექი!!!
ვალერია ოთახში თვალებს აცეცებს - ეძებს შესაიარაღებელ საგანს, იღებს ბუხრის კაუჭს.
გრიგორე. ვალერია, შენ რა, ჭკუიდან გადახვედი?!
ვალერია. ეს შენ გადახვედი ჭკუიდან.
გრიგორე. ვერ წარმოვიდგენდი ასეთი რამ თუ შეგეძლო... სულ მეგონა, რომ ჭკვიანი და დამჯერი შვილიშვილი მყავდა, მაგრამ ეს რა არის?
ვალერია. არ მელაპარაკო, როგორც პატარა ბავშვს, გასაგებია?! ასე ნუ მელაპარაკები!
გრიგორე. ჰოო... შენ ჯერ ბაბუას ჯოხი არ გაგისინჯავს!... (ამოძრავებს ჯოხს, რომელსაც ეყრდნობა) ხედავ ამას?... გინდა, რომ გამოვიყენო?!
ვალერია. აბა გაბედე!
სიჩუმე
გრიგორე. არ შეგრცხვება ბაბუამ საწოლში თუ მოშარდა?
ვალერია დუმს. გრიგორე დგება და ცდილობს გაიაროს - ჯოხით ურტყამს ვალერიას ბუხრის კაუჭს.
გრიგორე. გზიდან გადექი, სულელო გოგო!
ვალერია ძლიერად ურტყამს კაუჭს გრიგოლეს ჯოხს - ჯოხი ვარდება.
გრიგორე. ვალერია!!!
ვალერია. (ყვირის) ბოროტო და საზიზღარო ბაბუა! არჩევნებზე არ წახვალ, გასაგებია?! ბოროტო ბაბუა!
გრიგორე. არა, არჩევნებზე არა, სულელო, სადილის მერე ტუალეტში არ ვყოფილვარ!
ვალერია. ტუალეტში მაშინ წასულიყავი, როცა მარჩელი აქ იყო!
გრიგორე. (ტირილის ზღვარზე) ვალერიჩკა, გთხოვ, გამატარე ტუალეტში... ჩემო საყვარელო, ვეღარ ვითმენ...
ვალერია. საზიზღარო ბაბუა, გინდა მომატყუო!... (ცრემლებით) ორი წელია დედა სახლში არ არის შენს გამო! მამაც სამი წელია არ არის სახლში შენს გამო! თუ დღესაც წახვალ არჩევნებზე, ისინი აღარასდროს დაბრუნდებიან!... ბოროტი ხარ, როგორც ძაღლი!... რატომ არ კვდები, ბოროტო ბაბუა?! ბებრები არ უნდა დადიოდნენ არჩევნებზე - ბებრები უნდა კვდებოდნენ!... მოკვდი ახლავე, ამ წუთას, მოკვდი, ბაბუა, მოკვდი, მოკვდი!
შოკირებული გრიგორე უძლურად ჯდება საწოლზე.
გრიგორე. ვალერია... ჩემო გოგონა... (ცრემლებით) შვილო, რა მოგივიდა, რა დაგემართა?...
სიჩუმე.
ისმის „მთვარის სონატა“. ეკრანზე ჩნდება სლაიდების სერია - გრიგორე და ვალერია ბედნიერ კადრებში, სხვადასხვა ასაკში.

ნახევარი საათის შემდეგ. ვალერია ზის სკამზე გრიგორეს სახლის ჭიშკართან, ხელში უჭირავს თოჯინა ვალერია. ჩნდება განრისხებული მარჩელი.
მარჩელი. ვალერია, ბაბუა სად არის?
ვალერია. სახლშია.
მარჩელი. როგორ თუ სახლშია? ანუ მთელი ეს დრო სახლში იყო?
ვალერია. ჰო.
მარჩელი. არც არჩევნებზე ყოფილა?
ვალერია. არა.
მარჩელი. და არც არავინ მოსულა მასთან?
ვალერია. არავინ.
მარჩელი. მაგრამ ხმა მისცა, ხომ გესმის? მისი ხელმოწერა ვნახე სიაში. როდის მოასწრო, ღმერთო ჩემო?... აი ახლა ვაჩვენებ! (ყვირის) ბაბუუუა!... (შედის სახლში)
რამდენიმე წამის შემდეგ მარჩელი გაოგნებული გამოდის სახლიდან.
მარჩელი. ვალერია... ბაბუა... რა მოხდა აქ?... (იღებს ტელეფონს და კრეფს ნომერს) დედა... ჩვენ.... პრობლემა გვაქვს... არ ვიცი, რა ვქნა... უნდა დაბრუნდე სახლში...
თამარა. რა მოხდა?
მარჩელი. ბაბუა... გარდაიცვალა.
თამარა. (სუთქვაშეკრული) როგორ გარდაიცვალა?...
მარჩელი. მკვდარი ვიპოვე სახლში...
თამარა. როგორ, როდის?
მარჩელი. ახლახანს.
თამარა. იქნებ ცოცხალია... სასწრაფოში ხომ დარეკე?
მარჩელი. დედა, არ სუნთქავს, არ მოძრაობს, პულსიც არ აქვს...
თამარა. ღმერთო ჩემო... დარეკე სასწრაფოში... უი, მე რა ვქნა... უნდა ვიყიდო თვითფრინავის ბილეთი... მამას ელაპარაკე, უთხარი რომ ჩამოვიდეს?
მარჩელი. არა... და სად დავურეკო?
თამარა. დაურეკე... არა, არ გინდა, მე დავურეკავ... მარჩელ, გაიგე? დარეკე სასწრაფოში. წადით ნათესავებთან, ყველას დაუძახეთ... ბიძია ვასილესაც, დეიდა მარიასაც... მე დავურეკავ დეიდა ზინას (იწყებს ტირილს) ოი, მამა, მამა...
მარჩელი თიშავს ტელეფონს.
მარჩელი. კარგი საჩუქარი დაგვიტოვა ბაბუამ სიკვდილის წინ... გარდაცვლილმაც კი მისცა ხმა...
მარჩელი ხანგრძლივად დაჰყურებს ვალერიას. სცენაზე ჩნდება სიბნელე. ერთი შუქი მხოლოდ ვალერიას და მის თოჯინას ეცემა.
ვალერია. დედიკო ბრუნდება სახლში... ვალერიჩკა, ჩემო გოგონა, გაიხარე - მე ვბრუნდები სალხში!... შენი დედიკო ბრუნდება ირლანდიიდან სახლში!... დედიკო ბრუნდება სახლში!!! დედიკო ბრუნდება სახლში!!! დედიკო ბრუნდება სახლში!!!
ისმის „მთვარის სონატა“. ეკრანზე ჩნდება ვალერიას შავთეთრი ფოტო - ქვის სახითა და ცივი გამოხედვით.
დასასრული.

